
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Sarajevo, 25.04.2019. 

NEZAVISNI OPERATOR SISTEMA U BOSNI I HERCEGOVINI
Hifzi Bjelavca 17   
71000 Sarajevo                                        
PREDMET:
CROSSBOW projekat, Mišljenje -  d o s t a v lj a   s e
VEZA: Vaš akt broj: 243-1/19 od: 18.02.2019. 
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila akt iz Veze, u kojem je navedeno da je Nezavisni operator sistema u BiH - NOSBiH predstavnik BiH u okviru projekta CROSSBOW koji je dio istraživačkog i inovacijskog programa EU Horizont 2020. Pored NOSBiH u projektu je planirano učešće još 24 stručna subjekta iz Evrope, te je istaknuto da je jedan od uslova za implementaciju projekta i predstavljanje projekta nacionalnom organu za zaštitu podataka u cilju procjene i preporuke aktivnosti koje treba preduzeti u provedbi projekta sa aspekta mehanizama koji se koriste u upravljanju podacima i informacijama.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka (“Službeni glasnik BiH”, broj: 49/06, 76/11 i 89/11), dajemo sljedeće:
                        M I Š LJ E NJ E

Zakon o zaštiti ličnih podataka u BiH („Službeni glasnik BiH“ broj 49/06, 76/11 i 89/11)  (u daljem tekstu: Zakon)  predstavlja osnovnu legislativu koja neposredno reguliše obradu ličnih podataka. 

Nadalje, značenje pojedinih relevantnih izraza propisanih članom 3. Zakona je: 

„lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica;”  

„obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

„kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa“.

Shodno navedenom, NOSBiH je kontrolor ličnih podataka ukoliko iste obrađuje.
Prema Zakonu svi kontrolori imaju slijedeće obaveze:

· obrađivati lične podatke u skladu sa osnovnim principima zakonite obrade ličnih podataka (član 4.)
· sačiniti Plan zaštite ličnih podataka, kojim se određuju tehničke  i organizacijske mjere za sigurnost ličnih podataka. Ove  mjere se preduzimaju protiv neovlaštenog ili slučajnog pristupa ličnim podacima, mijenjanja, uništavanja ili gubitka podataka, neovlaštenog prenosa ili drugih oblika nezakonite obrade ličnih podataka kao i mjera protiv zloupotrebe podataka. (član 11.)
· uspostaviti i voditi evidenciju o zbirci ličnih podataka, koju će dostaviti Agenciji radi objedinjavanja u Glavni registar. (član 13. i 14.)
· uspostaviti evidencije i to: evidenciju o ličnim podacima koji su dati na korištenje trećoj strani (član 17.) i evidenciju o odbijenim zahtjevima nosilaca ličnih podataka (član 2.)
Informacije o zbirkama ličnih podataka koje vodi kontrolor treba dostaviti Agenciji na Obrascu evidencije o zbirkama ličnih podataka. Obrazac se može preuzeti sa službene web stranice Agencije (www.azlp.ba) u dijelu koji se odnosi na Propise.
Iz dostavljene dokumentacije, u dijelu 2.3 Ethics and Security, proizilazi da su u okviru CROSSBOW projekta, predviđena pravila za obradu ličnih podataka pri čemu se poziva na Direktivu 95/46/EZ.
Dakle, primjenjivati ćete pravila sa kojima je usklađen trenutno važeći Zakon u BiH, što znači da ste upoznati sa gore navedenim obavezama.  
Novo evropsko zakonodavstvo iz oblasti zaštite ličnih podataka je Uredba (EU) 2016/679 Evropskog parlamenta i Vijeća od 27.04.2016. o zaštiti pojedinaca u vezi s obradom ličnih podataka i o slobodnom kretanju takvih podataka, te o stavljanju izvan snage Direktive 95/46/EC (u daljem tekstu: Uredba). Ista se direktno primjenjuje u zemljama članicama EU, dok će Bosna i Hercegovina kao zemlja koja nije članica EU morati uskladiti svoje zakonodavstvo sa Uredbom.
S tim u vezi, želimo istaknuti da pojedini kontrolori mogu, umjesto domaćeg zakonodavstva, primjenjivati pravila propisana Uredbom, bez obzira što domaće zakonodavstvo trenutno nije usklađeno sa Uredbom.  Prema članu 3. Uredbe (Teritorijalno područje primjene) propisano je da se Uredba primjenjuje na obradu ličnih podataka kontrolora koji imaju poslovno sjedište u EU nezavisno od toga da li se obrada ličnih podataka vrši u EU ili ne. Također je propisano da se ova Uredba primjenjuje na obradu ličnih podataka nosilaca ličnih podataka koji su nastanjeni u EU nezavisno od toga gdje je poslovno sjedište kontrolora.

Dakle, ukoliko poslujete u zemljama članicama EU odnosno obrađujete lične podatke državljana EU obavezni ste primjenjivati pravila Uredbe.

Zaključno, zavisno od toga da li obrađujete lične podatke državljana EU  ili ne primjenjivati ćete pravila Uredbe ili domaće zakonodavstvo.

Za više informacija o radu Agencije posjetite službenu web stranicu  (www.azlp.ba). 
S poštovanjem,

